
Эрхэм хүндэт хурал зохион байгуулагч, илтгэгч, оролцогч нараа! 
 
Цаашид хийх ажилд санаа өгөх зорилгоор өөрийн ажиглалт, саналыг оруулан 
энэхүү хуралд дүгнэлт хийхийг надаас хүссэн юм. Улаан-Үүд хотноо болсон 
нээлтийн хуралдаан дээр товчхон үг хэлэхдээ дурьдаж байсанчлан би дипломат, 
засгийн газрын бодлого боловсруулагч болохоос эрдэмтэн биш билээ. Гэхдээ 
бодлого боловсруулагчийн хувьд өнгөрсөн болон одоогийн туршлага дээрээ 
тулгуурлан би зарим нэг ажиглалт, дүгнэлтийг хийж чадах байх гэж бодож байна. 
Тийм болохоор миний хэлэх зүйл бол олон улсын энэ хуралд оролцож буй 
орнуудын бодлого боловсруулагч нарт голчлон хандах бөгөөд хэрэв тэд ажлаа 
зохих ёсоор нь хийдэг л бол өөрсдийн гаргасан шийдвэрийг бусдад ойлгуулахын 
тулд “шинжлэх ухаанд” түшиглэдэг байх ёстой. 
 
Миний ажигласан зүйл үндсэн 3 категорит хуваагдаж байна. Үүнд: 
 

 Нэгдүгээрт, хамтарсан судалгаа, төсөл, менежментийг зөвхөн олон улсын 
болоод улс үндэстний хэмжээнд хийгээд зогсохгүй тухайн орон нутгийн 
болон төрийн бус байгууллагуудын хүрээнд, тэдний дунд хийх 

 Хоёрдугаарт, аливаа бодлогын чанартай шийдвэрийг богино хугацааны 
эдийн засгийн ашиг, төсөөлөлд бус урт хугацааны судалгаа шинжилгээнд 
тулгуурлан хийх 

 Байгаль орчныг хамгаалах, зүй зохистой ашиглах асуудлыг хариуцсан 
засгийн газрын “тэргүүлэгч” агентлаг буюу Байгаль орчны хүчтэй яамтай 
байх шаардлага тавигдаж байна.   

 
Бүх түвшинд хамтарсан судалгаа, төсөл, менежмент хийх    
 
Энэ хурлын сэдвээс харахад ч, мөн хурлын туршид бүх хүмүүсийн санаа зовниж 
байсан зүйл бол Сэлэнгэ мөрний ай сав нутгийн “эрүүл мэнд”-ийн асуудал байсан 
бөгөөд усны болон газрын гадаргын геологи, ус судлалын экосистем зэрэг бүхий л 
талаас нь авч үзлээ. Салбар хуралдаанууд дээр уул уурхайн олборлолт (мөнгөн ус/ 
хүнцэлээр бохирдох), дэлхий дахины дулаарал, “түрэмгий” ургамал зэргээс  уг 
мөрний ай савын “эрүүл мэндэд” үзүүлэх хор нөлөө болон GIS гэх мэт шинэ 
технологийг судалгаа хийх, нарийн төвөгтэй өөрчлөлтийг хянах зэргээр ашиглаж 
болох талаар ярилцлаа. 
 



Сэлэнгэ мөрний ай сав яагаад ийм чухал болохыг ойлгохын тулд газрын зураг 
харахад л хангалттай. Энэ их мөрөн нь Монгол орны нутаг дэвсгэрээс эх авч Байгал 
нуурт цутгадаг. Тэгэхээр энэ мөрний эхээс адаг хүртэл урсаж буй усны чанар 
болоод хэмжээнээс Монгол, Орос 2 улсын хилийн наана, цаана амьдарч буй хэдэн 
сая хүний ахуй амьдрал, цаашилбал хоёр улсын болоод орон нутгийн эдийн засаг 
ихээхэн шалтгаална. Аль нэг тал нь ямар нэг шийдвэр гаргасан, эсвэл гаргаагүйгээс 
нөгөө талд нь амьдарч буй хүмүүсийн амьдрал шалгаална. Тэгэхээр зөвхөн 
эрдэмтэд судлаачид биш хоёр орны иргэд, үндэсний болон орон нутгийн түвшинд 
бодлого боловсруулагчид зохион байгуулж, энэхүү ай савыг ашигласнаар түүний 
үнэ цэнийг хадгалж хамгаалж байна уу, эсвэл үгүй хийж байна уу гэдгийг ярилцах 
нь чухал байх.  
 
Энэхүү хуралд АНУ-ын оруулж байгаа хувь нэмрийг би Монгол, Орос хоёр орны 
хувьд энэхүү ай савыг нийтлэг зорилгоор хамтран ашиглахад нь хэрэг болохуйц 
туршлагаасаа хуваалцаж, үлгэр жишээ, загвар үзүүлэхэд оршиж байна гэж үзэж 
байна. АНУ-Канадын Их нууруудын Загас агнуурын комиссын хоёр талын 
ажилтнууд болон АНУ-ын Геологи, газрын байр зүйн алба нь төв болон орон 
нутгийн засаг захиргаа үнэ цэнэтэй нөөцийг ашиглах тал дээр яаж хамтран 
ажиллаж болох тухай тодорхой жишээ харууллаа. 
 
Сэлэнгэ мөрний ай савын хувьд Монгол улс эдгээр туршлагыг төр засгийн болон 
энэ гол нутгаар нь урсдаг 8 аймгийн иргэд, оршин суугчид, засаг захиргааны 
хэрэгцээ, ашиг сонирхолыг зохион байгуулах, зохицуулахдаа авч хэрэглэж болох 
юм. Жишээ нь, Монгол улсын хувьд экотуризмыг хөгжүүлэх асар их боломж 
байгаа боловч байгаль орчноо хэвээр нь хадгалахын зэрэгцээ орон нутгийн ард 
иргэдийн тогтвортой орлого, амжиргааг хангахын тулд энэхүү боломжийг маш 
ухаалаг хөгжүүлж, ашиглах ёстой юм. Монгол улс бодлого, төлөвлөгөөгүй аялал 
жуулчлалыг хөгжүүлэн “алтаар өндөглөдөг тахиагаа” цааш нь харуулчихаж 
болохгүй. 
 
Миний бодлоор Монгол улсын усны хязгаарлагдмал нөөцийг хадгалж, 
хамгаалахын тулд юуны түрүүнд дараахь асуудлуудыг авч үзэх ёстой. Үүнд: 
 
 Гүний ус нь усны нөөцийн гол хэсгийг бүрдүүлж байдаг Улаанбаатар зэрэг хүн 
ам нягт суурьшсан газрын гүний усны чанарын асуудал 

 Аялал жуулчлалыг тогтвортой хөгжүүлэхэд гадаргуугийн ус голлох үүрэгтэй 
байдаг Хөвсгөл нуур зэрэг газрын гадаргуугийн усны чанарын асуудал 

 Монгол улсын бүх гол, мөрнийг уул уурхайн салбарын зохицуулалтгүй үйл 
ажиллагаанд ашиглагдаж буй мөнгөн ус болон бусад “хороор” хордож, хүн 
амын эрүүл мэндэд ноцтой аюул учруулахаас сэргийлэх 

 
АНУ-ын туршлагаас харахад гол, усны нөөцийг өдөр тутам үр ашигтай зарцуулах 
менежментийг амжилттай болгох гол түлхүүр нь тэр гол усыг бараадан, өдөр 
тутмын амьдралаа залгуулж байдаг нутгийн иргэдэд эрх мэдлийг нь өгөх явдал 
байдаг. Хэдийгээр төв болон орон нутгийн засаг захиргаанаас бодлогын чанартай 
удирдамж, заавар гаргаж болох ч нутгийн оршин суугчид л хамгийн гол үүрэгтэй. 



Эрх мэдлийг нь өгчих юм бол үүрэг хариуцлага нь нэмэгдэхээс гадна менежмент ч 
сайжирна. Өөрсдийнхөө ирээдүйг өөрсдөө удирдах хариуцлагыг үүрэх хүсэл 
зоригийг орон нутгийнханд төруулж, тэдэнд тодорхой эрх мэдэл өгөх нь амжилтын 
түлхүүр юм. Үүнийг хийхийн тулд орон нутгийнхан төр засгийн зүгээс 
мэдээлэлтэй байж, шийдвэр гаргах үйл явцад оролцох өөрийн төлөөлөлтэй байх 
хэрэгтэй. Хоёр орны засгийн газар хооронд болон орон нутгийн засаг захиргаатай 
хийсэн аливаа яриа хэлэлцээр ил тод байж, нутгийн оршин суугчдад хүрч байх 
ёстой. Энэ нь тэдэнд болон тэдний ашиг сонирхлыг төлөөлж буй ТББ-уудад дуу 
хоолойгоо илэрхийлэх боломжийг, тухайлбал мэдээлэл авч, энэ мөрнөөс цаашид 
амьдралаа залгуулсаар байх уу, үгүй юу гэдгийг тодорхойлох шийдвэр гаргахад 
оролцох боломжийг олгох юм.  
 
Тийм ч учраас энэхүү хурлыг зохион байгуулж, оролцож буй хүмүүс хурлаас гарах 
үр дүн болон судалгааны материалуудыг Сэлэнгэ мөрний ай сав газар амьдран 
суугаа хүмүүс ашиглаж болохоор хэлбэрт оруулж, тараах арга замыг олох нь чухал 
юм. 
 
Шинжлэх ухааны үндэслэлтэй бодлого, шийдвэр   
 
Хууль тогтоогчид аливаа шийдвэр гаргахдаа зөрчилдөж буй янз бүрийн ашиг 
сонирхол болон мэдээллийг анхааралдаа авч үзэх ёстой гэдэг нь ойлгомжтой. 
Далан барих, загас барих тусгай зөвшөөрөл олгох ч юмуу, эсвэл уул уурхайн 
олборлолт хийх лиценз олгох г.м. ямар ч шийдвэр байлаа гэсэн олон хүний 
амьдралд нөлөөлнө. Нэг талаас байгаль хамгаалагчдын, нөгөө талаас бизнесийн 
байгууллагуудын ашиг сонирхол зөрчилдөж байдаг нь нилээд түгээмэл байдаг. 
Эсвэл Сэлэнгэ аймгийн нэг сумын оршин суугчдын ашиг сонирхол Хөвсгөл 
аймгийн нэг сумынхнаас ондоо байж болно. Эсвэл тэдний аль аль нь Улаанбаатарт 
буй төр, засгийн хүнд сурталтнуудын үзэл бодолтой таарахгүй байж болно. 
Иймэрхүү зөрөлдөөн буюу “маргаан” нь эрүүл зүйл бөгөөд бүгдэд тохирсон 
хамгийн зөв шийдвэр гаргахад тустай.  
 
Ийм учраас “шинжлэх ухаан” маш чухал билээ. Шинжлэх ухаан нь улс төр, эдийн 
засгийн хувьд төвийг сахиж, хууль тогтоогчдод мэдээлэл өгч, оновчтой шийдвэр 
гаргахад нь тусалж чадна. Мөн ямар нэг өчүүхэн зорилгоор буюу зарим нэг хэсэг 
бүлэг хүмүүсийн ашиг тусын тулд шийдвэр гаргахгүй байх нөхцөлийг хангана. 
Авилгал, хээл хахуулийг хазаарлан тогтоож чадна. Шинжлэх ухааны үндэслэлтэй 
шийдвэр гэдэг нь тухайн шийдвэрийг гаргасан хүн уг асуудалд оролцогч бүх 
талуудад өөрийнхөө шийдвэрийг тайлбарлан, зөв зүйтэй гэдгийг нь нотлох 
боломжтой байхыг хэлнэ. Мэдээж хэрэг, зарим хүмүүс эцсийн шийдвэрийг 
зөвшөөрөхгүй байж болно. Гэхдээ тэд шинжлэх ухааны ямар баримт, мэдээлэлд 
тулгуурлан яагаад ингэж шийдэв, яаж энэ шийдвэрт хүрэв гэдгийг ядаж харах 
боломжтой. 
 
Ирээдүйд хандсан шийдвэрийн үндэс суурь болох судалгаа, шинжилгээний ажлыг 
хийх чадвартай Монгол эрдэмтдийн гол цөмийг бүрдүүлж, цаашид дэмжих гэсэн 
Монгол улсын болон бусад орнуудын хүчин чармайлтад энэ завшааныг ашиглан би 



баяр хүргэмээр байна. Ялангуяа Монгол улсад тулгарч буй нийгэм-эдийн засгийн 
бэрхшээлтэй асуудлуудыг шийдвэрлэх үйлсэд авьяас чадвараа зориулж буй шинэ 
залуу эрдэмтэд, төгсөгч оюутнуудын чадал чансаа, зориг эрмэлзлийг харахад 
сэтгэл маш өндөр байна. 
 
Шинжлэх ухааны үндэслэлтэй шийдвэр гаргах нь нийгмийн бүх гишүүдийн урт 
хугацааны эрүүл мэнд болон нийгмийн хамгааллыг хангахад мөн чухал ач 
холбогдолтой. Өнөө үед олон улс орнуудад бизнесийн байгууллагууд аливаа үйл 
ажиллагаа явуулж эхлэхээсээ өмнө байгаль орчинд үзүүлэх үр нөлөөний 
шинжилгээ заавал хийлгэсэн байхыг шаарддаг. Монгол улсын хувьд уул уурхайн 
хайгуул, олборлолтын лиценз олгох, далан барих ч юмуу, аль эсвэл Сэлэнгэ 
мөрний эхээс аваад адаг хүртэлх усны чанар болоод хэмжээнд өөрчлөлт 
оруулахуйц эдийн засгийн ямар нэг үйл ажиллагаа явуулахад хүрэх юм бол байгаль 
орчны шинжилгээ заавал шаардаж хийлгэдэг байх нь зүйтэй юм. 
 
Байгаль орчныг хамгаалах, зүй зохистой ашиглах асуудлыг хариуцсан засгийн 
газрын “тэргүүлэгч” агентлаг 
 
Одоо “даяаршлын” уур амьсгалаар сэтгэж, дэлхий ертөнц маань хоорондоо ямар их 
уялдаа холбоотой, бие биенээсээ хамааралтай болох тухай их боддог болжээ. 
Дэлхий дээрх байгалийн нөөц баялаг, ялангуяа ус болон уснаас хамаарах баялгийг 
зүй зохистой ашиглах асуудалд ч даяаршлын үзэл баримтлал  тусгалаа олж байгааг 
энэхүү бага хурал тодорхой харууллаа. Хөгжиж буй орнуудын төр, засаг эдийн 
засгийн өсөлт, байгаль орчны хамгаалал 2-ыг тэнцвэржүүлэх хэрэгтэй гэдгийг улам 
бүр ойлгож байна. Эдийн засгийн өсөлт нэрийн доор байгаль орчныг 
“бохирдуулсныхаа” дараа нь түүнийг “цэвэрлэж авна” гэдэг бол хэтэрхий их зардал 
шаардсан ажил болно. Тэгэхээр одоо л байгаль орчны асуудалд санаа тавихгүй бол 
бид үр хүүхэддээ ийм л “өв” үлдээх болох нь байна шүү дээ. 
 
Тийм болохоор олон орон, түүний дотор Монгол улс, нийгэм дэх бизнес, эдийн 
засгийн ашиг сонирхлыг төлөөлөх үүрэг бүхий яам, агентлагуудтай  мөр 
зэрэгцүүлэн байгаль орчны асуудлыг тусгайлан хариуцсан яам, агентлагийг 
байгуулсан байна. 1990-ээд онд Монгол улсад байгаль орчны чиглэлээр дэлхийн 
жишигт хүрэхүйц, нилээд чанга хэд хэдэн хууль тогтоомжийг баталж, тэдгээрийн 
хэрэгжилтийг нь хянах, зохицуулах үүрэг бүхий яам байгуулжээ. Мөн Монгол улс 
2030 он гэхэд газар нутгийнхаа 30%-ийг “хамгаалалттай” болгох амлалт авсан 
билээ. 
 
Миний ойлгож байгаагаар, өнөөдрийн байдлаар зөвхөн 13 орчим хувь нь л ямар 
нэр хэмжээгээр “хамгаалагдсан” байна. 30% гэсэн зорилгодоо хүрэх гэсэн чин 
эрмэлзэлтэй, хатуухан яамны удирдлаган дор хамгаалалттай газар нутгийн хэмжээ 
улам өснө гэж би найдаж байна.  
 
Төгсгөлд нь хэлэхэд, би та бүхнээс маш их юм сонсож мэдэж авлаа, надад маш 
тааламжтай байлаа гэдгийг хэлмээр байна. Ялангуяа, намайг АНУ-ын 
төлөөлөгчдийн бүрэлдхүүнд оруулж энэ хуралд урьж оролцуулсан АНУ-ын 



Геологи, газрын байр зүйн албаны д/р Грегори Смит,  энэхүү албаныхныг Монгол 
улсад ажиллах хугацаанд нь бүх талын дэмжлэг үзүүлсэн ШУА-ийн Газар зүйн 
хүрээлэнгийн захирал д/р Доржготов, биднийг Улаан-Үүд хотноо хүлээн авч 
зочилсон ОХУ-ын ШУА-ийн гишүүн бөгөөд захирал, д/р Владимир Корсунов нарт 
гүн талархлаа илэрхийлье. 
 
Баярлалаа.   
 
       
 
    


